
1 
 

 

 

 

 

 

 

Rusiyanın Ukraynaya təcavüzünün Orta Dəhlizin Şərq-

Qərb ticarəti üçün əlverişli marşrut kimi meydana 

çıxmasına təsiri 

Rusiyanın Ukraynaya təcavüzü və Qərbin Moskvaya tətbiq etdiyi sanksiyalar Çini Rusiya 

ərazisindən keçərək Avropa ilə birləşdirən ənənəvi dəmir yolu marşrutlarında stabilliyi pozdu 

və nəhəng logistika şirkətlərini qitələrarası ticarət üçün alternativ yollar axtarmağa vadar etdi. 

Bir neçə seçim arasında, şimal dəhlizindən yayınacaq yük daşımalarının bir hissəsini qəbul 

etmək iqtidarında olan, Qazaxıstan, Xəzər dənizi, Azərbaycan, Gürcüstan və Türkiyə 

ərazisindən (və ya Qara dənizdən) keçən Orta Dəhliz mümkün alternativ olaraq yer aldı. Orta 

Dəhliz ölkələri bu fürsətdən istifadə edərək, marşrutun fiziki və normativ infrastruktur 

imkanlarını gücləndirmək üçün səylərini artırdılar ki, bu da onlara artan yük daşınmasından 

iqtisadi cəhətdən yararlanmağa kömək etməklə yanaşı, həm də alternativ güc mərkəzləri ilə 

geosiyasi əlaqələri möhkəmləndirmək imkanları yaratdı. Avrasiyanın sürətlə dəyişən və eyni 

zamanda mürəkkəb geosiyasi reallıqları fonunda Cənubi Qafqaz və Mərkəzi Asiya 

                                                           
1 Məhəmməd Məmmədov Topçubaşov Mərkəzində araşdırmaçıdır. O, eyni zamanda Xəzər Universitetində 
müəllimdir. Magistr təhsilini Rusiya, Mərkəzi və Şərqi Avropa və Avrasiya Araşdırmaları üzrə 2020-ci ildə Qlazqo 
və Tartu universitetlərində tamamlamışdır. Xarici siyasətin təhlili və beynəlxalq münasibətlər nəzəriyyələri üzrə 
ixtisaslaşmışdır. Əsas araşdırma mövzuları enerji, nəqliyyat, post-Sovet məkanında geosiyasi proseslər və 
Azərbaycanın xarici siyasəti kimi məsələləri əhatə edir.  

respublikaları daxili müqaviməti gücləndirmək, dayanıqlı inkişafı təmin etmək və regional 

münasibətlərdə əsas tərəf kimi öz mövqelərini möhkəmləndirmək üçün qitələrarası dəmir yolu 

nəqliyyatı şəbəkələrindən strateji vasitə kimi istifadə etməlidirlər. 

Marşruta artan tələbatla Orta Dəhliz ölkələri yüklərin Çindən Avropaya və ya əksinə daha 

rahat daşınmasını təmin etmək üçün gömrük əməkdaşlığını dərinləşdirməli, müvafiq 

qanunvericiliyi qarşılıqlı olaraq uyğunlaşdırmalı, daha sərfəli tariflər müəyyənləşdirməli və İT 

əsaslı həll yolları təklif etməlidirlər. İştirakçı ölkələr həmçinin marşrut boyu əməliyyatlarda 

şəffaflığın artırılması və çoxsaylı yükün şimal dəhlizindən Orta Dəhlizə cəlb edilməsini təmin 

etmək üçün regionlararası və regiondaxili ticarətin liberallaşdırılması istiqamətində birgə səy 

göstərməlidirlər. Aİ və Çin bu marşrutu təkmilləşdirmək üçün Orta Dəhliz ölkələrinə maliyyə 

və texniki yardım göstərməlidir, çünki bu, sabitliyin yüksək dərəcədə pozulduğu geniş bir 

regionda əlverişli qitələrarası dəmir yolu əlaqəsi təklif edəcəkdir. 

Açar sözlər: Rusiya-Ukrayna müharibəsi, sanksiyalar, Orta Dəhliz, nəqliyyat əlaqəsi, Avropa 

İttifaqı, Çin 

 

 

 

Fevralın 24-dən etibarən Rusiyanın Ukraynaya hərbi müdaxiləsi qlobal təchizat zəncirini iflic 

edib və Aİ ilə Çin arasında konteyner ticarətində böyük qeyri-müəyyənliyə yol açıb. Rusiya-

Ukrayna müharibəsinin əvvəlindən ABŞ və Aİ-nin Rusiyaya qarşı misli görülməmiş 

sanksiyalar tətbiq etməsi onun qitələrarası dəmir yolu ticarətinin əsas iştirakçılarından biri 

kimi mövqeyinə ciddi ziyan vurdu. 2022-ci ilin fevral ayından yük daşımalarını Rusiyadan 

başqa istiqamətlərə yönləndirən böyük logistika şirkətlərinin sayı artmaqdadır. Rusiyanın 

dəmir yolu sistemi hava və dəniz nəqliyyatı ilə müqayisədə nisbətən daha az məhdudiyyətlə 

üzləşsə də, Asiya və Avropa arasında ən etibarlı dəmir yolu marşrutu kimi öz marağını 

itirməkdədir. Bu sənədin yazıldığı müddətdə, sanksiyalar logistika şirkətlərinin Rusiya dəmir 

yolları ilə əməkdaşlığına mane olmur, lakin bir çox şirkətlər etik səbəblərdən və Ukraynadakı 

müharibənin səbəb olduğu artan qeyri-müəyyənliyə görə hələ də bu marşrutdan yayınmağa 

üstünlük verirlər. 

Rusiyanın Asiya-Avropa dəmir yolu ticarətində bazar payının azalması ilə Orta Dəhliz kimi 

alternativ marşrutlar hərəkətlilik qazandı. Trans-Xəzər Beynəlxalq Nəqliyyat Marşrutu 

(TBNM) da  adlandırılan dəhliz Aİ ilə Çin arasında ən qısa dəmir yolu əlaqəsini təklif edir və 

hazırda qitələrarası dəmir yolu ticarətinin 3-5 faizini təşkil edir (Reylfrayt 2022). 2010-cu illərin 

əvvəllərində istifadəyə verildiyi vaxtdan bəri, qatar xidmətlərinin sayı ildən-ilə tədricən 

çoxaldığı üçün burada nəzərəçarpan artım müşahidə edildi. Bununla belə, əsas maraqlı tərəflər 

zəif tələbat və Aİ və Çinin gözlənilən diqqəti göstərməməsi səbəbindən marşruta böyük 

investisiyalar etməkdən çəkinirdi. Hazırda Rusiyanın Ukraynaya təcavüzü əsas marşruta 

əngəllər yaratdığına görə, Orta Dəhliz ölkələri Avropa logistika şirkətlərinə və Çin dəmir yolu 

operatorlarına uyğun alternativ təklif etmək üçün səylərini artırmışdırlar. Artıq, 2022-ci ilin 

birinci yarısı ərzində marşrut üzrə daşınan yüklərin həcmində nəzərəçarpan artım müşahidə 

olunub. Bu analitik rəy Rusiyanın Ukraynaya müdaxiləsi fonunda Aİ-Çin dəmir yolu 

ticarətində Orta Dəhlizin artan rolunu təhlil edir. O, regional əlaqənin qurulmasında önəmli 

dəyişikliklərə əsas maraqlı tərəflərin münasibətini müzakirə edir və işlək qitələrarası ticarət 

marşrutu kimi Orta Dəhlizin inkişaf etdirilməsi üçün Rusiyaya qarşı sanksiyaların verdiyi 

imkandan daha yaxşı istifadə etmək məqsədi ilə TBNM ölkələri, Aİ və Çin üçün siyasi 

tövsiyələr irəli sürür. 

 

 

 

 

Orta Dəhliz Qazaxıstan, Xəzər dənizi, Azərbaycan, Gürcüstan və Türkiyə (və ya Qara dəniz) 

vasitəsilə Çini Avropa ilə birləşdirən multimodal nəqliyyat marşrutudur. O, 2013-cü ildə, 

əsasən, Çinin qabaqcıl Kəmər və Yol Təşəbbüsündən (KYT) faydalanmaq məqsədi ilə 

yaradılmışdır və tədricən KYT-nin quru komponenti olan İpək Yolu İqtisadi Kəmərinin 

sütunlarından birinə çevrilmişdir (Calabrese 2019). Çin yerli hökumətləri tərəfindən verilən 

subsidiyalar qitələrarası yükdaşıma xidmətlərinin dəyərinin aşağı salınmasında və onların 

dəniz daşımaları ilə rəqabətdə davamlılığının artırılmasında vacib rol oynamışdır (Jakobowski 

və b. 2018). KYT üçün 2015-ci il strateji baxış və strategiya sənədi Çin hökumətinin güclü 

maliyyə dəstəyi ilə Avropaya dəmir yolu marşrutlarının tikintisini nəzərdə tuturdu ki, bu da 

Orta Dəhliz ölkələrini yeni marşrutun yararlılığını artırmaq üçün koordinasiya tədbirlərinin 

həyata keçirilməsinə təkan verdi. Azərbaycan, Gürcüstan və Qazaxıstan 2015-ci ildə Çin və 

Avropa arasında konteyner ticarətini sadələşdirmək üçün vergilərin və yükdaşıma haqlarının 

azaldılması kimi nəqliyyat həlləri tapmaq və Rusiyadan keçən Trans-Sibir dəhlizlərinə 

həqiqətən rəqabətədavamlı alternativ təklif etmək məqsədilə TBNM-i işə salıb. Marşrutun əsas 

dəstəkçisi olaraq Türkiyə də 2015-ci ilin Noyabr ayında G-20 sammiti zamanı Çin ilə KYT-nin 

Şimal marşrutuna alternativ olaraq Orta Dəhliz? 

Orta Dəhlizə uyğunlaşdırılmasına dair anlaşma memorandumu imzalayaraq layihəyə dayaq 

olmuşdur (Yilmaz 2022). Nəticə etibarı ilə, Orta Dəhlizin meydana çıxması iştirakçı ölkələrin 

Avrasiya nəqliyyat əlaqələrində əsas iştirakçı kimi ortaya çıxması və şimal dəhlizində 

sabitliyin pozulduğu halda Aİ və Çinin alternativ marşrut əldə etməsi ilə tərəflərin hər biri 

üçün qazanclı əməkdaşlıq vəd edirdi.  

Yeni marşrutun infrastruktur imkanlarını yaxşılaşdırmaq üçün TBNM ölkələri dəmir yollarına 

və limanlara xüsusi diqqət yetirərək daxili və dövlətlərarası nəqliyyat infrastrukturunun 

inkişafına əhəmiyyətli resurslar ayırdılar. Bunların arasında Bakı-Tbilisi-Qars dəmir yolunun 

və Trans-Qazaxıstan Jezkazqan-Saksaulskaya-Şalkar-Beyneu xəttinin tikintisi marşrut 

boyunca nəqliyyat müddətini əhəmiyyətli dərəcədə azaldıb (Kenderdine və Bucsky 2021). Eyni 

zamanda, Xəzər dənizində ilk mərhələdə ildə 10-15 milyon ton yükdaşıma qabiliyyətinə malik 

Bakının Ələt limanı kimi yeni limanların yaranması və RoRo yük daşımalarının sayının 

artması limanlar arasında gəmilərin Xəzər üzərindən daha rahat keçidinə böyük töhfə verdi. 

Bu, Avropa bazarlarına çıxmaq üçün TBNM-dən istifadə edən Çin konteynerlərinin sayının 

2019-cu ildə əvvəlki ilə nisbətən 111 faiz artmasına səbəb oldu. “Azərbaycan Dəmir Yolları” 

QSC-nin törəmə şirkəti olan ADY Konteynerin məlumatına görə, 2020-ci ildə Orta Dəhlizdən 

19.000 TEU yük keçib və bu rəqəm 2021-ci ildə 29.000 TEU-ya (52 faiz artım) yüksəlib. 

Marşruta tələbatın bu kəskin artımı ilə TBNM Assosiasiyası 2022-ci ildə yüklərin daşınmasının 

altı dəfə artaraq 3,2 milyon ton və 50,000 TEU yük konteyneri səviyyəsinə çatacağını 

proqnozlaşdırır (Railfreight 2022). 

Bu optimizmə baxmayaraq, Orta Dəhliz hələ də dəmir yolu operatorları və logistika şirkətləri 

üçün marşrutu cəlbedici etmək üçün ən yaxın gələcəkdə aradan qaldırılmalı olan ciddi 

infrastruktur potensialı problemlərindən əziyyət çəkir. Belə ki, TBNM, Şimal dəhlizindən fərqli 

olaraq, Xəzər dənizində və Qara dənizdə nisbətən zəif inkişaf etmiş nəqliyyat şəbəkəsinə malik 

multimodal marşrutdur. Dəhlizin fiziki infrastruktur potensialına sərmayə qoyuluşunun az 

olması marşrutboyu müxtəlif hissələrdə tıxacların yaranmasına gətirib çıxarır və yüklərin 

vaxtında çatdırılmasında ləngimələrə səbəb olur. 2021-ci ilin dekabr ayında əlverişsiz hava 

şəraiti və Xəzər dənizində gəmi çatışmazlığı səbəbindən Çinin Sian əyalətindən konteyner 

yüklərinin Bakıya çatması 23 gün çəkmişdi (Railfreight 2022). Nəzərə almaq lazımdır ki, Şimal 

marşrutu ilə Çindən Avropaya yüklərin daşınması cəmi 15-18 gün müddətindədir. Orta 

Dəhliz eyni zamanda ortaq gömrük mühitinin olmaması, zəif tarif koordinasiyası və yükün 

marşrut vasitəsilə rahat daşınmasına mane olan zəif təşkil olunmuş İT həll yolları kimi 

normativ infrastruktur məhdudiyyətləri ilə üzləşir (Railfreight 2022). Rusiya, Qazaxıstan və 

Belarusun Avrasiya İqtisadi Birliyinin üzvü olması sayəsində şimal marşrutu ortaq gömrük 

rejimi altında işlədiyi halda, TBNM-də konteynerlər gecikmələr və digər əlaqədar problemlər 

yaradan 6 müxtəlif gömrük yoxlamasından keçməlidir. Üzv ölkələr bu marşrutu şimal 

marşrutu üçün ciddi uzunmüddətli rəqibə çevirməkdə qərarlıdırlarsa, tezliklə bu məsələ ilə 

məşğul olmalı olacaqlar. Bu məzmunda Rusiyanın Ukraynaya təcavüzü və bunun ardınca 

Qərbin Rusiyaya qarşı hərtərəfli sanksiyalar paketi elan etməsi Orta Dəhliz ölkələrinə bu 

vəziyyətdən istifadə edərək qitələrarası dəmir yolu ticarətində marşrutun mövqeyini 

gücləndirmək üçün müəyyən yollar açır.  Yuxarıda göstərilən infrastruktur zəiflikləri o 

deməkdir ki, TBNM şimal dəhlizindən yönləndirilən yük daşımalarının hamısını qəbul edə 

bilmir. Lakin bu o demək deyil ki, o, şərq-qərb dəmir yolu ticarətində əhəmiyyətli payı (15 

faizə qədər) özündə saxlaya və Rusiyadan asılılığı azalda bilməz. (Report 2022). 

 

 

 

 

Türkiyə, Gürcüstan, Azərbaycan və Qazaxıstan artıq 24 fevral 2022-ci il tarixindən öncə 

nəqliyyat sahəsində əməkdaşlığı dərinləşdirirdilər. Bu proses Türkiyə və Çinin regional 

iqtisadi qarşılıqlı fəaliyyətlərdə artan rolu ilə regionda baş tutan daha böyük geosiyasi 

dəyişikliyin bir hissəsi idi. 2020-ci ildə Azərbaycanın 44 günlük müharibədə qələbəsindən 

sonra Türkiyə Azərbaycanla əməkdaşlıq edərək Mərkəzi Asiyada həm hərbi, həm də iqtisadi 

baxımdan təsirini gücləndirməyə başladı. Orta Dəhliz Mərkəzi Asiya bazarlarına və Çinə çıxış 

üçün bir sıra imkanlar yaratdı. 2020-ci ilin dekabr ayında Türkiyədən Çinə yük daşıyan ilk 

tranzit qatar Sian şəhərinə çatmaq üçün Orta Dəhlizdən istifadə etdi. Eyni zamanda, 2020-ci 

ildə qlobal yük daşımalarında Covid-19 pandemiyasının yaratdığı şok Çin Dəmiryolu 

Ekspresi hava və dəniz yollarına olduqca cəlbedici alternativ etdi. Tibbi ləvazimatlar 

(maskalar, qoruyucu kostyumlar, sərinkeşlər), fitnes və ev ofis avadanlığı kimi "Çin istehsalı" 

məhsullarına artan tələbat Avropa-Asiya logistikasında dəmir yolunun rolunun artmasına 

şərait yaratdı və bir çox yükgöndərənləri tədarük zəncirlərini yenidən nəzərdən keçirməyə 

məcbur etdi (Contessi 2021). TBNM ölkələri bu vəziyyətdən Çinə yeni dəmir yolu xətləri 

açmaq və fiziki infrastruktur imkanlarını təkmilləşdirmək üçün investisiyaları artırmaq üçün 

istifadə etdi. 

Bu fonda Rusiyanın Ukraynaya təcavüzü və şimal marşrutunda əngəllərin yaranması Orta 

Dəhliz ölkələri üçün şərq-qərb ticarətində nəqliyyat mərkəzinə çevrilmək üçün yeni yollar açdı. 

Orta Dəhliz ölkələrinin yüksək keyfiyyətli intermodal xidmətlərin 
göstərilməsi üçün birgə fəaliyyəti 

Qazaxıstan Dəmir Yollarının məlumatına görə, 2022-ci ilin birinci rübündə marşrutdan keçən 

yüklərin həcmində keçən ilin eyni dövrü ilə müqayisədə 123 faiz artım qeydə alınıb (Azernews 

2022). Marşruta artan diqqət gömrük orqanlarının daha yaxşı koordinasiyası, tənzimləmələrin 

uyğunlaşdırılması və infrastrukturun inkişafı üçün zəmin yaratdı. Martın 31-də Azərbaycan, 

Gürcüstan, Türkiyə və Qazaxıstan 2023-cü ilin əvvəllərində Orta Dəhliz birgə müəssisəsinin 

yaradılması haqqında dördtərəfli bəyannamə imzaladılar. (Railfreight 2022).  Birgə müəssisə 

yüksək səviyyəli intermodal nəqliyyat və logistika xidmətləri göstərəcək, yükdaşıma tariflərini 

uyğunlaşdıracaq və Çindən Aİ-yə və əksinə yükdaşıma xidmətlərini tam avtomatlaşdırmaq 

üçün öz vahid İT platformasını təqdim edəcək. Mayın 10-da Türkiyə və Qazaxıstan arasında 

Bakı-Tbilisi-Qars dəmir yolu xətti ilə nəqliyyat, logistika və yük tranziti sahələrində 

əməkdaşlığı da nəzərdə tutan Strateji Tərəfdaşlıq haqqında saziş imzalanıb. Azərbaycan, 

Türkiyə və Qazaxıstan iyunun 27-də ölkələr arasında gömrük koordinasiyası və Orta Dəhliz 

üzrə yüklərin daha rahat daşınması üzrə dərin əməkdaşlığı nəzərdə tutan Bakı Bəyannaməsini 

imzalayıblar (Caspiannews 2022). Qazaxıstan Prezidenti Qasım Comərt Tokayevin avqustun 

24-də Bakıya səfəri zamanı iki ölkənin nəqliyyat şirkətləri təkcə yükdaşımalarına dair deyil, 

həm də onların regional və qlobal təchizat zəncirlərinə inteqrasiyasını asanlaşdıracaq istehsal 

müəssisələrinin yaradılmasına dair sazişlər imzalayıblar. 

İşlək Orta Dəhliz TBNM ölkələri üçün öz aralarında siyasi-iqtisadi əlaqələri dərinləşdirmək və 

Aİ və Çin kimi böyük iqtisadi güc mərkəzləri ilə yeni əlaqələr yaratmaq üçün strateji 

məqsəddir. Ən əsası odur ki, bu, Rusiyanın potensial təzyiqlərinə qarşı dayanıqlığı artırmaq 

üçün həyati bir vasitədir, çünki Rusiya regionda getdikcə təxminedilməz bir iştirakçıya 

çevrilir. Azərbaycan üçün Orta Dəhlizin artan rolu Qərb dövlətləri ilə daha geniş əməkdaşlıq, 

onun xarici siyasətində daha güclü qərb vektoru deməkdir. Aİ liderlərinin enerji və nəqliyyat 

məsələlərini müzakirə etmək üçün Bakıya səfərləri və ABŞ prezidentinin Azərbaycan 

rəhbərliyinə ölkənin şərq-qərb ticarəti üçün strateji əhəmiyyətini alqışlayan mesajları yüksək 

qeyri-müəyyən xarici mühitdə Azərbaycanın hərəkət imkanlarını genişləndirir. Gürcüstana 

gəldikdə, Tiflis Orta Dəhlizdə yük dövriyyəsinin artırılmasından əldə edilən əlavə gəlirlərdən 

faydalanacaq. Geosiyasi baxımdan Orta Dəhliz Tiflisi həm regional ticarət tərəfdaşları – 

Azərbaycan və Türkiyə – həm də qlobal ticarət tərəfdaşları – Aİ və Çinlə yaxınlaşdırır. 

Gürcüstan və Azərbaycanın Gürcüstanın Poti və Batumi limanlarını Rumıniyanın Konstansa 

limanı ilə birləşdirən iki yeni gəmi reysinə başlaması Tiflisin qitələrarası ticarətdə artan tranzit 

rolunu təsdiqləyir. Rusiyanın təsirinin ənənəvi olaraq ən yüksək olduğu Qazaxıstan üçün Orta 

Dəhliz Rusiya ərazisindən tranzit üçün daha kiçik, lakin dəyərli alternativ təklif edir. Rusiya, 

Ukrayna müharibəsində Moskvanın mövqeyini dəstəkləməkdən imtina etdiyi üçün 

Qazaxıstanın qlobal bazarlara çıxışını məhdudlaşdırdıqda, Xəzər dənizindən Azərbaycana 

marşrut Qazaxıstanın diversifikasiya planlarında daha böyük əhəmiyyət kəsb etməyə başlayır. 

Türkiyə üçün Orta Dəhliz iqtisadi imkanlarını Cənubi Qafqaz və Mərkəzi Asiyaya 

genişləndirmək üçün müxtəlif yollar açır və bu, Rusiyanın bölgədəki təsirinə əngəl törədir. Bir 

tərəfdən, Ankara bu bazarlara daha asan çıxış əldə edir. Digər tərəfdən, o, regionda mühüm 

faktora çevrilməsindən Rusiyanı geosiyasi baxımdan daha həyati əhəmiyyət kəsb edən 

məsələlərdə güzəştlərə sövq etmək üçün istifadə edə bilər. 

 

 

 

Aİ-nin Avropa-Qafqaz-Asiya Nəqliyyat Dəhlizi (TRASEKA) proqramı uzun müddətdir ki, 

Avropa və Asiya arasında nəqliyyat dəhlizlərinin inkişafı üçün əsas siyasi alətlərdən biri 

olmuşdur. 1995-ci ildən bəri Aİ regionda 14 nəqliyyat layihəsini maliyyələşdirib (Kenderdine 

və Bucsky 2021). Rusiyanın Ukraynaya təcavüzündən sonra Aİ rəsmiləri Orta Dəhlizin 

regional və qitələrarası ticarətdə əhəmiyyətini vurğulayıb və iştirakçı ölkələri dəmiryolları 

infrastrukturunu gücləndirmək üçün mühüm tədbirlər görməyə səsləyib. 15 iyun 2022-ci ildə 

Hərəkət və Nəqliyyat üzrə Baş Direktorluğun beynəlxalq əlaqələr bölməsinin rəhbəri Harvi 

Rouz qeyd etdi ki, “Orta Dəhliz Rusiyadan keçən ticarət yollarına olan alternativlərin 

sırasında çox əhəmiyyətlidir” (Euractive 2022). Avropa Komissiyasının prezidenti Ursula Von 

der Leyen 2022-ci ilin iyulunda Bakıya səfəri zamanı bildirib ki, Aİ Mərkəzi Asiya və onun 

hüdudlarından kənarda nəqliyyat əlaqələrini inkişaf etdirmək üçün Azərbaycanla əməkdaşlığı 

artırmaq niyyətindədir (Avropa Komissiyası 2022). 

Brüsselin Orta Dəhlizə artan marağı o deməkdir ki, Aİ 2018-ci ildə qəbul edilmiş Nəqliyyat 

Strategiyasında qeyd edildiyi kimi davamlı, hərtərəfli və qanunlara əsaslanan şərq-qərb 

əlaqəsinin qurulmasına kömək etmək üçün maliyyə və texniki investisiyaları artıra bilər 

(Avropa Komissiyası 2018). Rusiya marşrutuna alternativlərə olan aktual ehtiyac Aİ və TBNM 

ölkələrinə nəqliyyat əlaqələrinin planlaşdırılmasında və lazımi tənzimləyici çərçivələrin 

yaradılmasında, o cümlədən Trans-Avropa Nəqliyyat Şəbəkəsinin Cənubi Qafqaz regionu 

vasitəsilə Mərkəzi Asiya şəbəkələri ilə birləşdirilməsində əməkdaşlığı gücləndirmək və sinerji 

yaratmaq üçün əlavə imkanlar yaradır. Eyni zamanda, Orta Dəhliz vasitəsilə dəmir yolu 

əlaqəsi qitələrarası əlaqə üçün ətraf mühitə daha uyğun nəqliyyat növü olduğundan, onun Aİ 

investisiyalarını cəlb etmək şansı daha yüksəkdir. Ən əsası, daha yararlı Orta Dəhlizlə Aİ 

Aİ və Çindən gələn reaksiyalar 

Rusiyanın Ukraynaya təcavüzü nəticəsində yaranan bir sıra çətinliklərə qarşı TBNM 

ölkələrinin iqtisadi dayanıqlığını gücləndirməyə kömək edə bilər. 2016-cı ildə Aİ-nin Qlobal 

Strategiyasının qəbul edilməsindən bəri dayanıqlığın yaradılması Aİ-nin qonşuluqda yerləşən 

ölkələrə yanaşmasının əsas elementi olmuşdur və regionun Avropa dəyər və təchizat 

zəncirlərinə inteqrasiyası bu baxımdan diqqətəlayiq addım olardı. 

Çin, həmçinin, qitələrarası dəmir yolu əlaqəsini şərq-qərb ticarətinin vacib tərkib hissəsi hesab 

edir və böyük Hind-Sakit okean regionunda ABŞ ilə artan rəqabəti fonunda onu qismən dəniz 

nəqliyyatına alternativ kimi görür. Bu fonda Orta Dəhliz uzun müddətdir ki, Rusiya və 

Belarusdan keçən magistral xəttin daha az əlverişli və ya arzuolunmaz hala düşəcəyi təqdirdə 

Avropa ilə dəmir yolu ticarəti üçün alternativ variant kimi nəzərdən keçirilir (Jakobowski və b. 

2018). Çin Rusiya ilə münasibətlərə mümkün neqativ nəticələri nəzərə alaraq alternativ dəmir 

yolu xətlərinin qurulmasına diqqət yetirməkdən çəkinirdi. Lakin 24 fevral 2022-ci ildə 

Rusiyanın Ukraynaya qarşı müharibəsi başladığından Çinin daha etibarlı alternativ nəqliyyat 

marşrutları axtarmaqdan başqa çarəsi qalmadı. 

Fevralın 24-dən sonrakı dövrdə Pekin hələ ki, TBNM-i regional nəqliyyat əlaqələrində yeni 

reallıqlara uyğunlaşdırmaqda elə də maraqlı görünmür. 8 iyun 2022-ci ildə Astanada keçirilən 

Çin + Mərkəzi Asiya (C+C5) Xarici İşlər Nazirlərinin görüşündə iştirak edən Çinin xarici işlər 

naziri Vanq Yi bildirib ki, Çin “gömrük prosedurlarının sadələşdirilməsini dəstəkləyəcək, 

yükdaşımaları üçün yaşıl dəhlizləri optimallaşdıracaq, uçuşların bərpasını sürətləndirəcək, 

regionda istehsal zəncirlərinin bütövlüyünü və tədarük zəncirlərinin davamlılığını təmin 

edəcək” (Railfreight 2022). 2023-cü ildə subsidiyaların dayandırılması ilə Orta Dəhliz Çinin, 

əsasən, təchizat zəncirinin optimallaşdırılması və davamlı logistika həlləri üzərində qurulmuş 

kommersiya baxımından əlverişli ticarət yolunun inkişafında fəal iştirakından faydalana bilər.  

 

 

 

Qərbin Rusiyaya tətbiq etdiyi sanksiyalar Aİ-Çin dəmir yolu ticarətində alternativ nəqliyyat 

dəhlizlərinin rolunun əhəmiyyətli dərəcədə artdığı önəmli bir dəyişikliyə gətirib çıxardı. 

Cənubi Qafqazdan və Mərkəzi Asiyadan keçən Orta Dəhliz, artan tələbatı ödəmək üçün hələ 

də əsas fiziki və normativ infrastruktur imkanlarına yüksək səviyyədə malik olmasa da, öz 

nüfuzunu artırdı. Rusiyanın Ukraynaya təcavüzü nəticəsində yaranan strateji boşluq 

kontekstində Orta Dəhlizin şərq-qərb ticarətində əlverişli marşrut kimi ortaya çıxması təkcə 

Nəticə və Tövsiyələr 

iştirakçı ölkələrin daxili iqtisadi dayanıqlığını mümkün xaricdən qaynaqlanan böhranlara 

qarşı gücləndirmək üçün imkanlar təqdim etmir, həmçinin onlara Rusiyadan yan keçərək 

çoxsaylı iqtisadi tərəfdaşlarla daha sıx əlaqələr qurmağa imkan yaradır. Təəccüblü deyil ki, 

Rusiyanın Ukraynaya təcavüzündən sonra Orta Dəhliz ölkələri mövcud infrastruktur 

zəifliklərini aradan qaldırmaq və marşruta daha çox yük cəlb etmək üçün həm qarşılıqlı 

olaraq, həm də Çin və Aİ kimi digər əsas maraqlı tərəflərlə çoxtərəfli əlaqələri artırmışdır. 

Bununla belə, marşrutun müyəssərliyini daha da artırmaq üçün TBNM ölkələri, Aİ və Çin bir 

sıra tövsiyələri nəzərə almalıdırlar. 

TBNM ölkələri üçün 

• Aİ və Çin tərəfindən dəstəklənən, bazar qanunlarına əsaslanan, gəlirli və ətraf mühitə 

uyğun layihələr üçün TBNM-in himayəsi altında yeni tərəfdaşlıq çərçivələri yaratmaq. 

İştirakçı ölkələr artan tələbatı ödəmək üçün marşrutun fiziki infrastruktur imkanlarını 

yaxşılaşdırmaq üçün birgə fəaliyyətdə olmalıdır. Artıq Xəzər dənizində və Qara 

dənizdə gəmilərin sayının artırılması, limanların və dəmir yollarının yükgötürmə 

qabiliyyətinin genişləndirilməsi planları var, lakin marşrutun müxtəlif hissələrində 

mövcud tıxaclar daha sürətli qərarlar tələb edir. 

• Orta Dəhliz boyunca gömrük əməliyyatlarını koordinasiya edən ortaq gömrük 

mühitinin yaradılması. Bu, uzun müddətdir ki, Avrasiya İqtisadi İttifaqının bir hissəsi 

kimi ortaq gömrük ərazisindən faydalanan şimal dəhlizi ilə müqayisədə TBNM-in ən 

zəif cəhəti olmuşdur. Gömrük prosedurlarının və tariflərinin uyğunlaşdırılması və 

sadələşdirilməsi dəmir yolu yüklərinin rahat daşınmasını asanlaşdıracaq, tranzit 

vaxtını azaldacaq və limanlarda ləngimələrin qarşısını alacaq. Çatdırılma müddətinin 

qısaldılması dəmir yolu daşımalarının dəniz nəqliyyatına nisbətən əsas üstünlüyüdür 

və ortaq gömrük mühiti yükləri dənizdən dəmir yoluna cəlb etmək üçün əsas 

vasitələrdən biridir.  

• Həm müştərilər, həm də marşrutun gələcək inkişafında maraqlı olan özəl investorlar 

üçün marşrutun etibarlılığını artıracaq xidmətlərin və infrastrukturun əlçatan edilməsi 

və şəffaflığın artırılması. 

Aİ üçün 

• Çin və TBNM ölkələrinə Aİ-nin maraqlı tərəf olaraq qalmasını göstərməklə, Orta 

Dəhlizin müxtəlif hissələrinin işlənib-hazırlanmasında fəal iştirak etmək. İndi bu 

ölkələri Aİ-yə yaxınlaşdırmağın, həmçinin mümkün xarici tədarük böhranlarına qarşı 

dayanıqlığını gücləndirməyə yönəlmiş təşəbbüsləri həyata keçirməyin vaxtıdır. 

• Şərq Tərəfdaşlığı ölkələri üçün Mərkəzi Asiya Strategiyası, Qlobal Gateway 

Strategiyası və İqtisadi və İnvestisiya Planı çərçivəsində regionda davamlı, hərtərəfli 

və qanunlara əsaslanan nəqliyyat üçün maliyyə yardımını gücləndirmək. Bu 

proqramlar Rusiyanın Ukraynaya təcavüzündən əvvəl irəli sürüldüyündən, regionun 

yeni nəqliyyat reallıqları Aİ-nin daha fəal iştirakını tələb edir. 

• Beynəlxalq standartlara və qabaqcıl təcrübələrə əsaslanan tənzimləmə və gömrük 

rejiminin inkişafı üçün öz maliyyə və texniki yardımını təklif etmək. Aİ-nin 

Gürcüstan, Azərbaycan və Qazaxıstan üçün belə proqramları var və Orta Dəhlizə 

artan tələbat bu ölkələri bu istiqamətdə təcili addımlar atmağa sövq edir və bununla 

da Aİ ilə əməkdaşlıq üçün daha geniş imkanlar açır. 

• Orta Dəhlizin tranzit potensialının artırılmasına yönəlmiş tədbirləri daha yaxşı 

əlaqələndirmək üçün Çini həm ikitərəfli, həm də çoxtərəfli formatda əməkdaşlığa cəlb 

etmək. 24 fevral 2022-ci il tarixindən sonra Brüssel və Pekin ikitərəfli ticarətə mənfi 

təsir edəcəyi gözlənilən fərqli qruplarda yer aldılar. Lakin iki güc hələ də əsas ticarət 

tərəfdaşları olaraq qalır və buna görə də etibarlı və əlverişli quru əlaqələrinin 

yaranmasında maraqlıdırlar. Bu kontekstdə, Aİ Qlobal Gateway strategiyası da daxil 

olmaqla, bu nəqliyyat əlaqələrinə yanaşması və Çinin KYT layihəsi arasında sinerjini 

artırmaq üçün Çin ilə əməkdaşlıq edə bilər. 2015-ci ildə yaradılmış Aİ-Çin Əlaqə 

Platforması belə əməkdaşlıq üçün faydalı platforma təmin edə bilər. 

Çin üçün 

• Birtərəfli mexanizmlərə etibar etməkdənsə, Aİ, TBNM ölkələri və ya özəl sektorla daha 

səmərəli işləmək üçün çoxtərəfli əməkdaşlıq çərçivələrini inkişaf etdirmək. Bu, 

ümumilikdə Avropa-Asiya quru marşrutları və xüsusən də Orta Dəhliz ilə bağlı 

gözlənilməzliyi azaldacaq və KYT ilə bağlı borc tələsi narahatlığını qismən aradan 

qaldıracaq. 

• Artan sənaye investisiyaları və bank sektoru ilə əməkdaşlıq vasitəsilə Orta Dəhliz 

boyunca təchizat və dəyər zəncirlərinin yaradılması üçün TBNM ölkələrinin səylərini 

dəstəkləmək.  

